Чыганак:  Фән һәм мәктәп.- 2001.- № 1-2.
                                                                                                                                                                               Р. ШАКИРОВА,

                                                                                                             Яр Чаллыдагы 25 нче урта мәктәпнең
                                                                                                              укытучы-методисты
"Шятлыгым да, янар яшьлегем дә,
 Җырларым да сезгә булсыннар..."
(Шагыйрь Һади Такташның (1901-1931) 100 еллыгы уңаеннан әдәби-музыкаль кичә)
     Рузалия Сәгыйть кызы Шакирова Чистай районы Татар Тал​кышы авылында туып үсә. Укытучыларына хөрмәт, аларның эшлә​ренә соклану нәтиҗәседер, кечкенәдән укытучы булырга хыяллана. Алабуга дәүләт педагогия институтының физика-математика фа​культетын тәмамлый. Шуннан бирле 22 ел мәктәптә мөгаллимә бу​лып эшли. Укытучылары аның күңелендә һәр фәнгә тигез мәхәббәт тәрбиялиләр. Туган телен ярату, аңа соклану аша, милләткә хезмәт итү теләге белән Рузалия ханым татар теле укытучысы һөнәрен сай​лый. Шулай итеп инде 10 ел татар теле һәм әдәбияты укыта. Бу дәвердә нәтиҗәле хезмәте өчен шактый Мактау кәгазьләре белән

бүләкләнә. Мәктәптә, төбәк күләмендә күп кенә ачык дәресләр, тәрбия чаралары уздыра. Ул әх-. лаклы, тәҗрибәле мөгаллимә буларак, хезмәттәшләре арасында ихтирам казана.

Кичәнең максаты.

1. Һади Такташның иҗаты белән таныш​тыру һәм әсәрләренә кызыксыну уяту.

2. Укучыларда татар әдәбияты, аның күре​некле шәхесләре белән горурлану хисләре тәрбияләү. Әдипләр иҗатын тирәнрәк өйрәнү теләге уяту.       

Җиһазлау. Һади Такташ китаплары күргәз​мәсе, әдипкә багышланган газета, аның турын​да канатлы сүзләр, кичәнең исеме язылган плакат, плакат-портрет, юбилей плакаты, чә​чәкләр, магнитофон, В.Гыйззәтуллина, Г.Сафиуллина аудиотасмалары; Р.Гатауллин, П.Хузангай, Х.Туфанның шигырь китаплары, Ф.Бәйрәмованың "Атылган йолдыз" әсәре.
Әдип хакында (сайлап алып язарга була).

1.  Шагыйрь! Кем ул? Шагыйрь – шигырь язучы гына түгел ул, шагыйрь - үзе шигырь
ул. Шигырь дигән сүзне әйтү белән күңел күзе алдына Тукайлар, Есениннар килеп баса. Такташ шундыйларның берсе иде. Такташ - шигырь иде ул.

                                                                                                                           Хәсән Туфан

2.  Без В.Маяковский һәм Һ. Такташ кебек чорыбызның зур шагыйрьләрен бик яратабыз.

                                                                                                                            Муса Җәлил

3. ...чын шагыйрь булу - зур бәхет, ә халыкның Тукае, Такташы булудан да зур бәхет юктыр ул.

                                                                                                                              Наҗар Нәҗми

4.  Татар халкының сөекле язучыларын һәм шагыйрьләрен - бөек Тукайны, атаклы Гафурины, талантлы Такташны, ялкынлы шагыйрь, батыр сугышчы Муса Җәлилне белә һәм ихтирам итә минем халкым.

                                                                                                               Иван Нехода, украин шагыйре

5. Һәр укыган саен яңа булып тоелган, һәрвакыт матур яңгыраган, кат-кат укыла торган шагыйрь-әдипләр бар. Шагыйрь Һ.Такташ әнә шундый бәхетле язучылар рәтенә керә.

                                                                                                                                Гадел Кутуй
Кичәнең барышы.
"Мин яратам сине, Татарстан" җыры (Р.Рәшитов сүзләре, Р.Андреев музыкасы) башкарыла. 
1 нче укучы.

Халыкларга хөрлек биргән Туган илем, 
Сине җырлап, итәгеңә башым идем. 
Җырла, диеп бирде миңа Туган илем

Тукай телен, Такташ телен, Җәлил телен.

2 нче укучы. Бүген без яшьтән үк үзендә дөнья әдәбиятының бөек романтиклары Байрон, Гейне белән ярышырлык көч сизгән һәм зур дәрт белән иҗат иткән хыялый шагыйрь  Һади Такташның юбилей кичәсенә җыелдык.

Мин яралдым серле 
моңнарым белән бар дөньяны 
Егьлатырга... Әйе, миндә 
көчле Байроннар җаны..." - дип язган ул.

1 нче укучы. Кичәбезнең исемен дә шагыйрьнең үз сүзләре белән атадык. Шатлыгым да, янар яшьлегем дә, Җырларым да сезгә булсыннар".

2 нче укучы. Шундый шәхесләр була: аларны язмыш үзләре хезмәт иткән өлкәдә беренче 
булу вазифасын йөкли. Андыйлар бик тиз вакыт эчендә баш әйләндергеч биеклекләргә ирешәләр, 
үз-үзләрен аямыйча янып эшлиләр, иҗат итәләр, олы абруй казаналар. Такташ шундыйларның берсе.

1 нче укучы. Җирдә нибары 30 ел гына ел яши, үзе артыннан галәмәт бай мирас калдыру өчен гадәти кеше генә булу җитми торганд​ыр, аның өчен Такташ булу кирәктер.
2 нче укучы. Замандашларының истәлекләренә караганда, Такташ ут шагыйрь, ялкынлы шагыйрь булып килеп баса. Каләмдәш дусты Хәсән Туфан язганча:

Гөрләп тора бүлмә, әйтерсең лә,

Тугыз Туфан анда, ун Такташ!
     Такташ үзенең характеры белән үк ярсу рухлы, тынгысыз табигатьле шәхес булган. Дуслары янына кергәндә, ул "ун баллы да​выл кергән кебек", үзе белән җанлылык, тормыш тулылыгын, дөнья шау-шуын алып кергән.
Бер укучы Х.Туфанның "Давыл" шигырен сөйли.

3 нче укучы. Халкыбызның күренекле шагыйре булачак әлеге ут малай гап-гади гаиләдә Тамбов губернасының Спас өязе Сыркыды авылында яңа гасырның беренче көнен​дә - 1901 елның 1 гыйнварында дөньяга килә. Аңа башта Мөхәммәтҗан исемен бирәләр, тора-бара бу исемне Мөхәммәтһадига алыштыралар. Ул 9 айдан тәпи йөри башлый, 2 яшьләрдә чиста итеп сөйләшә башлый. Гомумән, Һади телгә оста, шук малай була.

     Шагыйрь бу турыда болай дип искә ала: "6 яшьләремдә мин шагыйрь булганмын, лә​кин башка һөнәрем булмаган. Мин ул вакыт​та авылда алдауларым белән мәшһүр бул​ганмын. Бу алдаулар, билгеле, булмаган ва​кыйгаларны сөйләү өчен түгел, кайдадыр бу​лып үткән вакыйганы үзгәртә төшеп, матур​лап сөйләгәнем өчен..."
Укучы Һади Такташның "Нәни разбойник" шигырен сөйли.
1 нче укучы. Аның шигъри фантазиясе котырып эшли. Беренче шигырен ул, дусты Мокамайга багышлап, 7 яшеңдә яза.

Дыр-дыр дырабан,

Мокамай йомырка урлаган,

Әйшә тәтәй тоткан,

Караулны кычкырткан.

     Шагыйрь мондый җыр, шигырьләр чыгару​га һәвәслек әнисе ягыннан күчкән дип саный, чөнки аның әнисе Сыркыды авылында 5 укый-яза белүче хатын-кызның берсе санала. Авылда булган фаҗигале вакыйгаларга бәетләр чыгаручылар да аның әнисе һәм әнисенең ике сеңлесе була. Соңыннан Һадига хатларны да  ул җырлар белән яза. Һади хәреф танырга да әти-әнисеннән өйрәнә.
2 нче укучы. Һади кечкенәдән табигатькә тартыла. Сәпүш күлендә коенырга, балык тотарга, җиләк-җимеш җыярга, каз бәбкәләре көтәргә, атта йөрергә бик ярата. Шунда җыр-әкиятләр чыгара. Әлбәттә, бу шагыйрь күңелендә, җанында эзсез калмый. Киләчәктә шигъриятендә ачык чагыла. Аның нинди генә шигырен укып карасак та, һәрберсендә табигать гармониясе. Күпчелегендә ике олы дөнья: табигать һәм мәхәббәт. Бу ике төшен​чә Такташ иҗатында бергә үрелеп яши. Такташча, табигатьтәге ныклык, бөтенлек, матурлык җимерелсә, кешеләр арасындагы хисләр ныклыгы да җимерелә. Бу аның һәрбер шигырендә күзәтелә, ул Табигатькә мөрәҗәгать итә.

"Әй җырлыйсы килә шушы җырны", "Ак чә​чәкләр", "Үтеп барышлый", "Урман кызы" ши​гырьләреннән өзекләр укыла.

3 нче укучы. Такташ белемне башта үз авылларында, аннан Пешлә мәдрәсәсендә ала. Дин сабагы белән бергә дөньяви белемнәрне дә үзләштерә; әдәбият белән кызык​сына, чынлап торып шигырь яза башлый. Ләкин, ни кызганыч, Һади үзенең шигырьләрен С.Рәмиев, Г.Тукай шигырьләре белән ча​
гыштырып, аларны шагыйрьләр язган дәрәҗәгә җитмәгән дип исәпли һәм яндыра бара.
Ул бу турыда "Үзем һәм башкалар турын​да" дигән мәкаләсендә яза. Дөнья әдәбияты белән ныграк таныша барган саен, үзенең "мәшһүр шагыйрь булырмын" дигән хыя​лыннан ерагая бара.

1 нче укучы. Язмыш Такташны кайда гына йөртми: Бохарада да, Ташкентта да, яңадан Спаста, Сыркыдыда да эшли. Ләкин шигырь​гә булган мәхәббәте беркайчан да сүнми. Ташкентта ул кеше шәхесенең рухи хөрле​ген данлаган "Күләгәләр", "Нәләт", "Оны​тылган ант", "Таң кызы", "Урман кызы"н, атаклы "Җир уллары" трагедиясен иҗат итә. (Китаплар күрсәтелә.) Һәм, ниһаять, 1922 елда
Казанга кайта. Казанда ул замандашларының күңелен үзенә гашыйк итә. Бик күпләр ул елларда Такташлы Казанга ашкыналар.

2 нче укучы. Казанда аның һәр шигырен көтеп алалар, поэмалары әдәби вакыйгага әверелеп китә, драма, трагедияләре бәхәсләр уята. 1922-1923 елларда язылган "Мәңгелек әкият", "Янар таулар", "Бакчачылар,"Урманда", "Пасха чаңнарыңда" исемле фәлсәфи әсәрләреннән соң яшьлеккә, мәхәббәткә, тормыш матурлыгына гимн булып яңгыраган "Мәхәббәт тәүбәсе" (1927), "Алсу” (1929), "Мокамай" (1929) кебек лирик поэмалары аны халыкның уй-хыялларын, хисләрен, омтылышларын илһамланып җырлаучы шагыйрь буларак таныта. Анда әхлакый югарылыкка чакыру, күңел яктылыгы сокландыра.
Магнитофон тасмасында Вәфирә Гыйззәтуллина башкаруында "Алсу" шигыренә язылган "Алсу" җыры (З.Хәбибуллин көе) яңгырый.
Туган тел мәсьәләсен күтәргән "Авызлары, борыннары җимерелгән сүзләрне яклап" шигыре укыла.
Бу мәсьәлә хәзерге көндә дә бик актуаль булып кала бирә. Аның шигырьләрендәге моң, хис, тел һәм сурәтләү чаралары Такташны ярларына сыймый аккан тау елгасына тиңләштерә.

3 нче укучы. Һ.Такташ балаларны тәрбияләү мәсьәләсен дә читләтеп үтми, моны ул үзенең намус эше итеп саный.

     Беренче хикәяләре - "Ул аны онытты”,  "Кызыл галстук". 1927 елда язылган "Караборынның дусты" хикәясе аны чын балалар язучысы итеп таныта. Ул әсәр рус, молдаван, монгол телләренә тәрҗемә ителә. Балалар поэзиясендә юмор-сатира юнәлешен җанландырып җибәрә. "Нәни разбойник", "Ике агай белән аның улы Зөбәй", "Актив һәм пассив", "Тәүфыйклы песи", "Кави әкияте”,  "Камали карт белән улы Әхмәт" кебек шигырьләре моңа мисал.

"Тәүфыйклы песи" әкият-шигыренә нигезләнеп, композитор Луиза Хәйретдинова белән шагыйрь Зөлфәтнең опера язулалары да Такташның популярлыгын сөйли. Опера "Мәкерле песи" дип атала һәм ул балет те​атрында уңыш белән бара.
"Тәүфыйклы песи" әкият-шигыре сәхнәләште​релә.
1 нче укучы. Такташ үзенең иҗаты белән татар музыка сәнгатен үстерүгә дә өлеш кертә. Шагыйрь әсәрләре буенча 15 кә якын җыр һәм романс язылган.

   "Җир уллары трагедиясе" нигезендә Фасил Әхмәтов балет, ә Салих Сәйдәшев ша​гыйрьнең "Камил" драмасына музыка яза. Шулай ук Мансур Мозаффаров "Пионерлар маршы"на көй иҗат итә.

Шагыйрьнең берсеннән-берсе моңлырак җырлары, романслары һаман халык телендә ("Нигә синең шаян күзләр?", "Соң мәртәбә" (Җ.Фәйзи көе), "Нигә?" (Ф.Яруллин көе), "Син кер инде", "Син уйныйсың" (И.Шәмсетдинов көе). Такташның бай әдәби мирасы бетмәс-төкәнмәс музыка чишмәсе булып ага. Ә хәзер магнитофон тасмасында Гөлзада Сафиуллина башкаруында "Нигә синең шаян күзләр?" җырын (Җ. Фәйзи музыкасы) тың​лыйк.

2 нче укучы. Кичәбезне шагыйрьнең каләм​дәш дусты Хәсән Туфан сүзләре белән дәвам
итәм (плакаттагы сүзләр укыла: "Шагыйрь! Кем ул?... шагыйрь - үзе шигырь ул...").

     Х.Туфан Һ.Такташ шигырьләре белән 1923 елда Уралда таныша һәм бу көннәрне иң бәхетле вакыт дип саный. Ул Такташны легенда, эпос, халык әкиятләре дөньясы эчен​нән килеп чыккан чын талантның, иҗади код​рәтнең гәүдәләнеше дип атый. Бу ике олпат шагыйрь иң якын дуслар булып яши. 1931 елның декабрендә Һ. Такташ безнең арадан киткәч тә, Х.Туфан аны бик юксына, искә ала.
Х.Туфан шигыренә язылган "Кайтырсың ши​келле" җыры (Б.Гайсин көе) башкарыла.
Бер укучы Х.Туфанның Һ.Такташка багышланган "Үткән еллар ишеген ачам да мин" шигырен
сөйли.
3 нче укучы. Һ. Такташка багышлап бай​так шагыйрьләр әсәрләр иҗат итә. Мәсәлән, Р.Гатауллинның "Шагыйрь тавышы", П. Хузангайның (чуваш халык шагыйре) "Һади Так​ташка" шигырьләре, Ф.Бәйрәмованың "Атылган йолдыз" сәхнә әсәре.        
     Кави Нәҗми язганча, Һади Такташның "иҗаты безнең белән бергә, аның кан тамыр​лары шигырь юлларына әйләнеп тибәләр." Чыннан да, шагыйрь иҗаты безнең күңелләр​гә үтеп керә, ул безнең йөрәгебездә.
Кичә Һади Такташның үз сүзләре белән тә​мамлана.

Үләрмен дә,

Онытырлар, дип,

Юкка гына, йөрәк, янасың...

     Әдип хаклы, аның бай мирасы мәңге күңелләребездә сакланыр. Шагыйрь Рәдиф Гаташ әйткәнчә, "шигърияте белән ерак ки​ләчәккә бару хокукын яулаган сөекле шагый​ребез безнең күңелләрдә гел яшь булып яши".

